
Emakumeen aurkako indarkeria 

Genero indarkeriaren sustraiak erlijioan daudela nabarmendu dute 

EHUk antolatutako jardunaldietan, emakumeen aurkako indarkeriaren oinarri kulturalak landu dituzte

iñigo bilbao - LEIOA 

«Emakumeen kontrako indarkeriak historian izan diren erlijioetan ditu sustraiak. Sexismoaren jatorrizko arrazoibideak liburu sainduetan aurki ditzakegu. Ez bakarrik lege koranikoan, baita katolikoen Biblian ere». Mercedes Navarro Salamancako Pontifize Unibertsitateko irakaslearen hitzok laburbiltzen dute Erlijioa, sexualitatea eta indarkeria berbaldian esandakoa. Navarrok itxi ditu EHUko Zuzenbide Fakultateak Leioan (Bizkaia) duen adarrak antolatuta, emakumeen kontrako indarkeriaren oinarri kulturalak aztertzeko egin diren jardunaldiak. 

Exegeta deitzen zaie Bibliaren interpretazioan aditu direnei, eta Navarrok exegeta feminista bezala aurkeztu du bere burua: «Gizonezkoek egin dute euren onerako egin gainera liburu sainduetan esaten denaren interpretazioa, hor agertzen diren istorio guztiak sakralizatuz».Leioako agerraldian Navarrok Biblia osatzen duten idatzien artean Epaileen Liburua aukeratu du, bortitzena, emakumeen kontrako indarkeriaren sustraiak argitzeko. «Izatez, gizonen liburua bada ere bertan emakume asko ageri dira. Patriarkatuaren menpe bizi diren emakumeak dira, baina inposatu zaien bizimoduari artez edo moldez erantzuten saiatu direnak. Oso garesti ordaindu beharko dute guztiek ausardia». 
Stingen kanta adibide 

Bitxia egiten zaio ikustea nola errepikatzen diren gaur duela hiru mila urte deskribatutako portaerak eta pentsamoldeak. Bideoklip, abesti, iragarki edo eleberrietan ematen diren maitasun harremanak, orduan emandakoen pareko egiten zaizkio. Sting abeslariaren maitasun kanta bat ipini du adibide. «Benetan diotsuet, horrenbesteko maitasuna itogarri gerta dakiokeela edozein emakumeri». 

Sanson zenaren istorioa hartu du adibide modura bere tesia argudiatzeko. Azaldu duenez, hor agerian geratzen da gizonak emakumearen sexualitateari dion beldurra, sexuaren bidez emakumeak boterea lortu eta arriskutsu bihurtzen delako. «Badirudi norberaren ama izan ezik, gainerako emakume guztiak prostitutak, arriskutsuak, edota traidoreak direla».Biblian oso nabarmena ei da emakumeen artean egiten den bereizketa: onak edo gaiztoak, ez dago erdibiderik. Zenbait istorio aipatu ditu erakusten dutenak euren buruaren jabe izaten saiatzen diren emakumeak ez direla fidagarriak, oso errazki manipulatzen dituztela eta moral bakoak direla. «Gaur egungo gizon askok horixe bera pentsatzen jarraitzen dute».Baina ez da hori emakumeek liburu sainduetan topatuko duten ikasgai bakarra. «Izan ere, putak ez diren emakumeak gizonen indarkeriaren beldur bizitzera behartuta daudela erakusten zaigu Biblian, patriarkatuaren kontrola erabatekoa delako emakumearen gorputzean».Idatzi sainduetan gizonen indarkeria zuritu egiten dela kritikatu du Navarrok, hilketa gehienak ohorearen izenean egin edo gerra bezalako eremu publikoetan gertatzen direlako. Hiltzailea emakumea denean berriz, beti dela eremu pribatuan egindako bidegabekeria azpimarratu du irakasleak.Dena, hala ere, ez da txarra: «Istorio horiek erakutsi baitigute mundua mundu denetik izan direla euren buruaren jabe izateko ahaleginean oldartu eta erresistentzia egin duten emakumeak».Duela hiru mila urte idatzitako liburu horiek, eta gaur egun argitaratzen diren askok eta askok asmo bera dutela azaldu du Navarrok, emakumearen autonomia mugatu eta eremu publikotik ateraraztea, alegia. «Euskarria aldatu da, forma, baina mamiak bere horretan dirau».Mexicon, Juarez hirian, emakumeen hilketen inguruan gertatzen ari dena eredugarria dela esan du. «Arriskua dagoenez, emakumea bera bihurtu dute gerta dakiokeenaren erantzule: «Gauez ateratzen denak badaki zer gertatzen den hor. Zernahi gertatuz gero erruduna biktima bera izango da beraz». 

Sexismoaren oinarriak 

Horren guztiaren ondorioak argiak dira: «Erlijio nagusiak gizarte patriarkaturen aliatu zintzoak izan dira. Eremu pribatu eta publikoak generoaren arabera sailkatu behar direla barneratzen lagundu dute, sexismoaren oinarri ideologikoak sendotuz eta legitimatuz». 

Navarrok argitu du erlijioek ipini dituztela emakumeen kontrako indarkeriaren oinarriak. Eta erlijioak pluralean aipatzen ditu, guztiak zaku berean sartzen dituelako: «Egia da izan diren pederasta kasuek Eliza barruan gertatu diren bortxaketak eta sexu jazarpenak lausotu dituztela, baina ezin ditugu ahaztu Afrikan gertatzen direnak. Gehiegi dira apaizek, eta zenbait kasutan baita gotzainek ere, bortxatutako lekaimeak. Okerrena da mojak aukeratzen dituztela, birjinak direnez, ez direlako hiesaren birusarekin kutsatuko». 

